
САРЫАРҚАНЫҢ 
САБАЗЫ 

Өткен ғасырдың елуінші 
жылдарының ортасында қазіргі 
әл-Фараби атындағы Қазақ 

мемлекеттік университетінің жур-
налистика факультетінде оқып 
жүрген кезімізде біздің ұлағатты 
ұстазымыз, академик Зейнолла 
Қабдолов марқұм ақиық ақын 
Қасым Аманжолов жөнінде 
оңашада бірер әңгіме айтқаны 
бүгін еске түсіп отыр. 

Ортасында Қаскең бар, 
Қуандық Шаңғытбаев, Тәкен 
Әлімқұлов және Зейнолла аға 
Пролетар көшесінің бойындағы 
Жазушылар одағы үйінің жа-
нында тұрғанда, Қасым ағаның 
құрдасы үстінде қаракөл жағалы 
пальто мен папаха киген ақын 
Ғабдол Сланов келеді. Амандық-
саулықтан кейін Қасым «әй, 
Ғабдол, пальтоң құтты бол-
сын, жумайсың ба?» - дейді. 
Сонда Қаскең «көрімдігің» 
деп қалтасынан ақша шығара 
бастаған кезде Ғабдол: «маған 
ақшаңның керегі жоқ, көрімдігің 
өлең болсын» дейді. 

Сол кезде Қаскең: 
Жігіттің көрдік жүйрік, 

шабанын да-ай, 
Япырмай, бір шаба алмай 

қаламын ба-ай. 
Үстімнен қара пальто түспей 

қойды-ау, 
Көк бөрік, көк жағаның 

заманында-ай! 
деген кезде-ақ Ғабекең: Маған 
бұдан артық көрімдік керегі жоқ, 
жүріңдер ресторанға, - деп бізді 
бір тойдырып еді деуші еді, 
қайран Зейнолла аға. 



Осы әңгіменің жалғасы 
ретінде, «тек іштеріңде болсын, 
басқа жанға айтпаңдар» деп 
Зекең тағы бір жайттың шетін 
шығарды. Жазушылар одағының 
бильярд залында, араларын-
да Жазушылар одағының сол 
кездегі төрағасы Сәбит Мұқанов 
бар, бір топ қаламгер бильярд 
ойнайды екен. Сонда Сәбең ұтса 
да, ұтылса да бильярд таяғын 
қолынан тастамайтын көрінеді. 

Қаншама уақыт кезек күтіп 
тұрған жастар Сәбеңе батып 
ештеңе айта алмай, тосылған 
кезде тағы да қайтпас қайсар 
Қаскең: 

Айналып жүріп көтені, 
Бильярд мұның не теңі, -

дегенде қасында тұрған ақын 
Леонид Кривощеков: «Қаске, 
переведи на русский» депті. 
Сонда Қаскең: 

Страдая болезнью геморрой, 
Зачем надо было ему 

бильярдный бой, - деп қоя 
беріпті. Әрине, мұндай өткір 
де тапқыр шумақтары Қаскең 
сияқты азаматтың материалдық 

та, моральдық та жағдайларына 
бөгет болғаны даусыз. Сонда да 
Сарыарқаның сабазы: 

Осы кезде шығып жүр 
Қасым деген бір ақын, 
Қасым болар түбінде 
Енелеріңді ұратын, - деуінен 

танбай кетті. 

Түсіне білген азаматқа 
қазақ поэзиясында қандышелек 
Гитлерге (орыс тілінде) аямастай 
баға берген Қаскеңдей бірде-бір 
ақын жоқ шығар. Онда: 

Из какого ада брошен ты, 
подлец, 

Каким-же ядом пропитан твой 
венец. 

Какая Злодейка родила тебя 
Какая ведьма в мир вводила 

тебя! -
деуімен-ақ қанішердің бет-бей-
несін паш етті. 

Сөйткен жыл жұлдызына, 
қазақ поэзиясының алыбы, 
Сарыарқаның сабазы, қасиетті 
Қасым ағамызға келе жатқан 
100 жылдығына орай қандай 
сый-сияпат, ескерткіштер тарту 
жасаса да ол үкіметтің халық 

алдындағы абыройлы ісі болаты-
ны сөзсіз. 

